
Justina Shiroka-Pula është
inauguruar të mërkurën si
presidente e Kosovës, disa orë
pasi u zgjodh në këtë post nga
Kuvendi, duke shmangur kështu
shpërndarjen e tij dhe mbajtjen

e zgjedhjeve të reja
parlamentare. Ceremonia e
inaugurimit u mbajt në oborrin
e Presidencës, pasi Shiroka Pula
u zgjodh presidente me 81 vota
në seancën e jashtëzakonshme

të Kuvendit në minutat e para
të 7 tetorit. Zgjedhja e saj në
postin e presidentes erdhi pas
një marrëveshjeje politike në
momentet e fundit ndërmjet
LV-së dhe PDK-së 

ATHINË, 7 TETOR - Sekretari
amerikan i Shtetit, Marco
Rubio, tha se Irani nuk do të
lejohet kurrë të sigurojë një
armë bërthamore, duke
deklaruar se parandalimi i kësaj
është një vijë e kuqe për
presidentin Donald Trump.
“Irani nuk mund të ketë një
armë bërthamore! Pikë!”, tha
Rubio më 7 tetor në Athinë, ku
zhvilloi bisedime me ministrin
e Jashtëm grek, Giorgos
Gerapetritis, gjatë Dialogut të
gjashtë Strategjik SHBA-Greqi.
I pyetur nëse Uashingtoni ishte
i gatshëm të pranonte një nivel
të caktuar të pasurimit të
uraniumit nga Irani, Rubio nuk
pranoi të specifikonte se cili
nivel pasurimi mund të ishte i
pranueshëm. Në vend të kësaj,
ai tha se çdo marrëveshje duhet
të garantojë që Irani “nuk do të
ketë kurrë një armë
bërthamore”. “Ky është
qëndrimi ynë. Kjo është arsyeja
pse filloi e gjithë kjo”, tha Rubio.
Ai akuzoi gjithashtu Teheranin
se po përpiqej të ndërtonte një
arsenal aq të madh
konvencional, saqë në të
ardhmen do të ishte e vështirë
për Shtetet e Bashkuara ose
aleatët e saj të vepronin kundër
programit bërthamor të Iranit.
“Ajo që Irani po përpiqej të
bënte ishte të ndërtonte një
kapacitet konvencional aq
masiv, saqë do të bëhej i
paprekshëm”, tha Rubio.
Ai tha se veprimet ushtarake
amerikane e kanë dobësuar
ndjeshëm Iranin, përfshirë
duke shkatërruar ose dëmtuar
rëndë një pjesë të madhe të
kapaciteteve të tij me dronë dhe
raketa, si dhe flotën detare dhe
forcat ajrore. “Ata janë sot
shumë më pak të fuqishëm

ushtarakisht se sa ishin”, tha
Rubio.
Kapacitetet ushtarake të Iranit
janë dëmtuar ndjeshëm gjatë
konfliktit, megjithëse Teherani
ruan rezerva raketash e
dronësh. Gjendja aktuale e
programit të tij bërthamor
mbetet e vështirë për t’u
vlerësuar, ndërsa Agjencia
Ndërkombëtare e Energjisë
Atomike ka cituar qasjen e
kufizuar të monitoruesve
ndërkombëtarë.

Irani përballet me “rënie
të lirë”

Rubio e përshkroi gjithashtu
Iranin si një vend që po
përballet me një krizë të
thelluar ekonomike, duke thënë
se ekonomia e tij po shkonte
drejt “rënies së plotë të lirë”.
Ai iu referua rihapjes së
Ngushticës së Hormuzit dhe
vazhdimit të qarkullimit të
naftës përmes kësaj rruge
strategjike, duke thënë se
Teherani kishte humbur
kontrollin mbi këtë rrugë ujore
jetike.
Ndërsa dërgesat e naftës kanë
rifilluar, trafiku nëpër ngushticë
mbetet i ndërprerë dhe Irani ka
vazhduar të këmbëngulë se
rihapja e plotë e saj varet nga
përmbushja nga Uashingtoni e
kushteve të vendosura nga
Teherani.
Rubio fajësoi udhëheqjen
iraniane për problemet
ekonomike të vendit, duke
akuzuar qeverinë se po i
shpenzon burimet e saj për
Hezbollahun, Hamasin, milicitë
irakiane dhe Houthit, në vend
që të përmirësojë kushtet e
jetesës brenda vendit. “Ata

duhej t’i kishin shpenzuar
paratë për popullin e tyre, por
në vend të kësaj i shpenzojnë
paratë për terrorizëm, për
armë”, tha ai.
Rubio tha se Teherani kishte
pasur më parë mundësi të
shumta për të arritur
marrëveshje mbi programin e
tij bërthamor, por nuk kishte
arritur ta bënte këtë.

Greqia, aleate kyç

Rubio e përshkroi Greqinë si një
aleate kritike të SHBA-së në një
kohë të rritjes së
paqëndrueshmërisë në Evropë
dhe Lindjen e Mesme, duke
përmendur konfliktet që
përfshijnë Iranin, Rusinë dhe
Ukrainën, si dhe Detin e Kuq.
Ai e quajti Greqinë “një burim
stabiliteti në një botë të
paqëndrueshme”, dhe vlerësoi
Athinën për rritjen e
shpenzimeve për mbrojtjen.
Greqia është në rrugën për të
përmbushur këtë vit
angazhimin për të shpenzuar 5
për qind të Prodhimit të
Brendshëm Bruto për
mbrojtjen, tha Rubio, me më
shumë se 3.5 për qind që do të
shkojë për shpenzimet bazë të
mbrojtjes.
Ai njoftoi gjithashtu se Greqia
do t’i bashkohet Programit të
Partneritetit Shtetëror të Gardës
Kombëtare të SHBA-së dhe do
të lidhet me Gardën Kombëtare
të Floridës, duke zgjeruar më tej
bashkëpunimin ushtarak.
Dy vendet ranë dakord
gjithashtu të forcojnë
bashkëpunimin në luftën
kundër terrorizmit dhe
shkëmbimin e informacionit
mes agjencive të zbatimit të

ligjit.
Rubio përmendi pozitën e
Greqisë në rrugët kryesore të
migrimit dhe trafikimit si një
faktor që e ekspozon
veçanërisht vendin ndaj
terrorizmit, trafikimit të
qenieve njerëzore dhe krimit
ndërkombëtar.
Uashingtoni dhe Athina
planifikojnë gjithashtu të
zgjerojnë bashkëpunimin për
eksportet amerikane të gazit
natyror të lëngshëm,
ndërlidhjet e energjisë elektrike
dhe gazit, teknologjitë në
zhvillim dhe sigurinë rajonale
të energjisë.
Vendet po bashkëpunojnë
gjithashtu për të luftuar
trafikimin drejt Shteteve të
Bashkuara të antikiteteve greke
dhe antikiteteve të tjera
mesdhetare.

Rubio do të shpalosë
argumentet për

Perëndimin

Rubio pritet të mbajë më vonë,
më 7 tetor, një fjalim në Pniks të
Athinës, me pamje nga
Akropoli, ku pritet të paraqesë
një argument më të gjerë mbi
demokracinë, identitetin
kombëtar dhe të ardhmen e
Perëndimit.
Sipas pjesëve të fjalimit të
përgatitur, të publikuara nga
Departamenti i Shtetit përpara
fjalimit, Rubio do të bëjë thirrje
për atë që ai e përshkruan si një
“rilindje të madhe të shpirtit
perëndimor”.
Ai pritet të argumentojë se
Athina e lashtë mishëronte
cilësi që më vonë erdhën për të
përcaktuar Perëndimin,

përfshirë ambicien individuale,
eksplorimin, shpikjen,
konkurrencën dhe dëshirën për
të kapërcyer kufijtë. “Këtu në
Athinë, gjetëm mishërimin e
parë të plotë të të gjitha tipareve
thelbësore që do të përcaktonin
Perëndimin”, do të thotë Rubio,
sipas pjesëve të publikuara.
Ai do ta vërë në kontrast
kërkimin e përsosmërisë nga
grekët e lashtë me atë që e
përshkruan si një theks
modern te siguria dhe rehatia,
në kurriz të ambicies dhe
arritjeve.

“Dekada e ardhshme”

Rubio pritet gjithashtu ta
paraqesë Perëndimin si të
gjendur në një udhëkryq
historik. “Dekada e ardhshme
do të shkruajë historinë e
shekullit të ardhshëm", do të
thotë ai, sipas fjalimit të
përgatitur.
Ai pritet të argumentojë se
Shtetet e Bashkuara nën
Trumpin kanë zgjedhur
“ndjekjen e hapur të fuqisë
kombëtare”, përfshirë
rindërtimin e prodhimit
amerikan, forcimin e mbrojtjes,
sigurimin e zinxhirëve kritikë të
furnizimit dhe konkurrimin për
udhëheqje në teknologjitë në
zhvillim.
Rubio pritet të theksojë
gjithashtu prodhimin e
avancuar, inteligjencën
artificiale, dronët, armët,
gjysmëpërçuesit, mineralet
kritike, sigurinë kibernetike,
energjinë dhe eksplorimin
hapësinor.
Në fjalimin e tij do të sfidohet
gjithashtu ideja se politika e
jashtme duhet t’i vendosë
interesat e një “komuniteti
global” mbi interesat e
qytetarëve të një vendi.
Rubio pritet të argumentojë se
besnikëria ndaj kombit dhe
mbrojtja e interesave të tij nuk
janë egoiste, duke iu referuar
shembujve të lashtë grekë të
detyrës, sakrificës dhe nderit.
Sipas pjesëve të publikuara, ai
do të bëjë gjithashtu një dallim
të fortë me udhëheqjen
klerikale të Iranit, duke akuzuar
“mullahët radikalë” të vendit se
glorifikojnë vdekjen dhe
martirizimin. “Heronjtë tanë
mund të jenë të gatshëm të
vdesin për kauzën e tyre; por
ata nuk e adhurojnë vdekjen”,
do të thotë Rubio.
Fjalimi pritet ta paraqesë
përballjen me Iranin si pjesë të
një përplasjeje më të gjerë mbi
vlerat dhe drejtimin e
ardhshëm të Perëndimit, duke
e çuar mesazhin e Rubios në
Athinë përtej sigurisë dhe
diplomacisë, drejt një
mbrojtjeje më të gjerë të fuqisë
kombëtare, identitetit
perëndimor dhe traditave
demokratike.

RUBIO NË ATHINË PARALAJMËRON IRANIN SE 
NUK DO TË KETË KURRË ARMË BËRTHAMORE

Pak kush në Kosovë do të kishte
besuar seriozisht se qeveria dhe
opozita do të arrinin të binin
dakord për një presidente të re.
Por vonë në mbrëmje,
kryeministri Kurti papritur hodhi
në diskutim emrin e ekonomistes
Justina Shiroka Pula. Në
momentin e fundit të
mundshëm: pa këtë marrëveshje,
do të kishte sërish zgjedhje të
reja.
Për vendin, kjo është një dalje
nga ngërçi, e cila i jep fund krizës
së vazhdueshme politike të një
viti e gjysmë të fundit, gjatë së
cilës u zhvilluan gjithsej tri palë
zgjedhje. Tani pritet të rikthehet
stabiliteti.

Pa vendimin ndaj Thaçit,
marrëveshja do të ishte e

pamendueshme

Por marrëveshja ka një çmim. Në
të njëjtën kohë u miratua një ligj
që kufizon kompetencat e
Gjykatës Speciale në Hagë. Ky
është një reagim ndaj dënimit të
Hashim Thaçit dhe tre ish-
komandantëve të tjerë të
Ushtrisë Çlirimtare të Kosovës
(UÇK).
Dënimi i tyre ka shkaktuar në
Kosovë një unitet politik të rrallë,
pothuajse në të gjitha kampet
politike. Pothuajse çdo ditë,
njerëzit kanë shprehur
mbështetjen e tyre për katër ish-
komandantët e UÇK-së, të
dënuar për krime lufte, përmes
protestave, në disa raste të
mëdha.
Edhe politika ka reaguar. Ligji i
miratuar me procedurë të
përshpejtuar parashikon, ndër të
tjera, që dënimi maksimal në
Gjykatën Speciale të kufizohet në
15 vjet. Presidentes së Kosovës do
t’i jepet e drejta të falë personat e
dënuar nga kjo gjykatë.

Ligji dhe zgjedhja 
e presidentes u lidhën

me njëra-tjetrën

Ligji është një çështje
veçanërisht e rëndësishme për
PDK-në opozitare. Hashim Thaçi
ishte për shumë vite anëtari më i
njohur i kësaj partie, e cila u
krijua nga UÇK-ja.
Edhe partia e Kurtit,
Vetëvendosje, me orientim të
majtë nacionalist, e mbështet
ligjin. Ajo e kundërshton
gjykatën në Hagë. Megjithatë, ajo
e lidhi mbështetjen e saj me
zgjedhjen e presidentes.
Në të njëjtën kohë, para
parlamentit ndodheshin qindra
njerëz për të protestuar në
mbështetje të ligjit. Protestat
rrezikonin të përshkallëzoheshin
nëse marrëveshja do të
dështonte. Në fund, me sa duket,
asnjë parti nuk donte të merrte
përgjegjësinë për një gjë të tillë.

Ligji ngre pikëpyetje

Ndërkohë, është larg të qenit e
qartë nëse ligji është në
përputhje me Kushtetutën dhe
ligjin. Kosova ka miratuar
krijimin e kësaj gjykate në Hagë.
Në aspektin formal, ajo është
pjesë e sistemit të drejtësisë së
Kosovës.
Ligji ngre edhe pyetje të tjera.
Sipas gjykatës, katër të dënuarit
janë shpallur fajtorë për krimet
më të rënda. Bëhet fjalë për
tortura, keqtrajtime
jashtëzakonisht brutale dhe
vrasje.
Por shumica në Kosovë nuk
duan të dëgjojnë për këtë. Një
përballje me krimet e kryera nga
UÇK-ja nuk duket të jetë në
horizont. Përkundrazi: me këtë
reagim, vendi po minon
besueshmërinë e vet në luftën

legjitime për një pranim nga
Serbia të përgjegjësisë për
krimet e kryera gjatë luftës në
Kosovë.
Lufta kundër vendimit ndaj

Thaçit në Kosovë po paraqitet si
një mbrojtje e atdheut. Për këtë
çështje, partitë që zakonisht janë
thellësisht të përçara arritën të
bashkohen. Ndërsa bllokada e

vazhdueshme politike nuk ishte
e mjaftueshme për t’i bashkuar.

(Analizë nga Janis Fahrländer,
publikuar nga televizioni

zviceran SRF)

SI MUNDI THAÇI TË ZGJIDHTE 
BLLOKADËN POLITIKE NË KOSOVË

PRISHTINË, 7 TETOR -
Kryeprokurori i Shtetit, Zejnulla
Gashi, në bazë të kompetencave
të tij ligjore, ka marrë vendim
për themelimin e dy
mekanizmave brenda Zyrës së
Kryeprokurorit të Shtetit:
Mekanizmi Mbikëqyrës i Punës
së Prokurorit të Shtetit dhe
Mekanizmi i Mbrojtjes së
Integritetit të Prokurorit të
Shtetit. “Mekanizmi Mbikëqyrës
i Punës së Prokurorit të Shtetit ka
për detyrë të analizojë cilësinë e
akteve akuzuese të hedhura me
vendim gjyqësor të formës së
prerë dhe të akteve akuzuese, të
cilat kanë përfunduar me
aktgjykime liruese apo
refuzuese të formës së prerë në
rastet me prioritet, veçanërisht
të korrupsionit të nivelit të lartë,

si dhe të analizojë aktvendimet
gjyqësore të formës së prerë
lidhur me kërkesat e
prokurorive për çështje
procedurale, duke respektuar
pavarësinë institucionale dhe
funksionale të Prokurorit të

Shtetit”, ka njoftuar zyra e
Kryeprokurorit të Shtetit, duke
shtuar se prokurorët e
angazhuar në këtë mekanizëm,
me rastin e analizimit dhe sipas
të gjeturave të tyre të rasteve që
kanë epilog të formës së prerë,

japin rekomandime
profesionale për rastet e
trajtuara dhe ia përcjellin
Kryeprokurorit të Shtetit, i cili
ndërmerr veprime me qëllim të
vlerësimit të ligjshmërisë dhe
unifikimit të praktikave
institucionale, të cilat synojnë
ngritjen e cilësisë së punës dhe
evitimin e lëshimeve eventuale
profesionale nga prokurorët e
shtetit në të ardhmen. “Ndërsa,
Mekanizmi i Mbrojtjes së
Integritetit të Prokurorit të
Shtetit ofron mbrojtje
institucionale dhe profesionale
për prokurorët e shtetit, kurdo
që ndaj tyre shfaqen tendenca
për ndikime të brendshme apo
të jashtme të paligjshme; kur
cenohet integriteti dhe
pavarësia profesionale; kur

zhvillohen sulme, linçime apo
fushata denigruese lidhur me
veprimet dhe vendimet e marra
gjatë ushtrimit të funksionit dhe
detyrave të tyre zyrtare. Krijimi i
këtyre dy mekanizmave ka qenë
një nga prioritetet kryesore të
Kryeprokurorit të Shtetit të
paraqitura në
konceptdokumentin e tij”, është
bërë me dije në njoftimin për
media. 
Gjithashtu, Kryeprokurori i
Shtetit ka caktuar prokurorin e
Zyrës së Kryeprokurorit të
Shtetit, Veton Shabani,
Koordinator Nacional për
Zgjedhje, ndërsa prokurorin e
Zyrës së Kryeprokurorit të
Shtetit, Ersan Qavolli,
Koordinator Nacional për rastet
e Dhunës në Familje.

KRYEPROKURORI I SHTETIT THEMELON 
DY MEKANIZMA PËR MBIKËQYRJEN E PUNËS DHE
MBROJTJEN E INTEGRITETIT TË PROKURORËVE

PRISHTINË, 7 TETOR - Justina
Shiroka-Pula është inauguruar të
mërkurën si presidente e
Kosovës, disa orë pasi u zgjodh
në këtë post nga Kuvendi, duke
shmangur kështu shpërndarjen
e tij dhe mbajtjen e zgjedhjeve të
reja parlamentare.
Ceremonia e inaugurimit u
mbajt në oborrin e Presidencës,
pasi Shiroka-Pula u zgjodh
presidente me 81 vota në
seancën e jashtëzakonshme të
Kuvendit në minutat e para të 7
tetorit. 
Ajo mori mbështetjen e Lëvizjes
Vetëvendosje dhe Partisë
Demokratike të Kosovës (PDK).
Gjatë ceremonisë, kryetarja e
Kuvendit që deri dje ushtroi
detyrën e presidentes, Albulena
Haxhiu, ia dorëzoi Kushtetutën e
Republikës së Kosovës, para se të
hynin të dyja në ndërtesën e
Presidencës.
Brenda, Haxhiu tha se Shiroka-
Pula do ta ketë përkrahjen e saj
gjithmonë dhe se është nder e
krenari që një grua si ajo do ta
ushtrojë tash e tutje këtë post.
Ndërsa, Shiroka Pula tha se ajo
do ta vazhdojnë punën që
Haxhiu e ka filluar .
Më pas, ato ndërruan karriget,
teksa Shiroka-Pula zuri vend në
ulësen e presidentes.
Justina Shiroka-Pula është

zgjedhur presidente e Kosovës,
pas një marrëveshjeje të minutës
së fundit mes Lëvizjes
Vetëvendosje në pushtet dhe
Partisë Demokratike të Kosovës
në opozitë.
Votimi i fshehtë nisi vetëm
gjashtë minuta para mesnatës së
6 tetorit, kur skadonte afati
kushtetues për zgjedhjen e
presidentit, por përfundoi pas
këtij afati. 
Deputetët synonin të
shmangnin shpërndarjen
automatike të Kuvendit dhe
zgjedhjet e tjera të parakohshme.
Ajo u zgjodh qysh në rundin e
parë të votimit, me 81 vota për.
Shiroka Pula, 72 vjeçe, u betua si
presidente para deputetëve të
Kuvendit të Kosovës dhe tha se e
pranon “me përgjegjësi” detyrën
e re.  “Ky mandat nuk i përket
vetëm një personi, por
qytetarëve dhe shtetit”, tha ajo në
fjalimin e saj para deputetëve.
Ajo u zotua se do të jetë
presidente e të gjithë qytetarëve
dhe se do ta mbrojë Kushtetutën,
interesin e republikës dhe
interesat e qytetarëve të Kosovës.
Kundërkandidatja e saj, Eliza
Hoxha, e mori një votë, ndërsa
dy vota ishin të pavlefshme.
Meqë ajo u zgjodh zyrtarisht 13
minuta pas mesnatës, kur kishte
skaduar afati kushtetues,
zgjedhja e saj mund të përballet
me sfida ligjore.
Ehat Miftaraj nga Instituti i

Kosovës për Drejtësi [IKD] tha
për Radion Evropa e Lirë se nuk
është e rëndësishme se kur ka
nisur procedura, por ajo duhet të
përfundojë brenda afatit të
përcaktuar nga Kushtetuta.
“Çdo emërim pas datës 6 tetor
është kundërkushtetues. Pasoja
që Gjykata Kushtetuese e lidh me
dështimin për ta zgjedhur
presidentin deri më 6 tetor, është
shpërndarja e Kuvendit sipas
nenit 82 të Kushtetutës”, tha
Miftaraj.
Sipas tij, Gjykata Kushtetuese
mund ta vlerësojë
kushtetutshmërinë e zgjedhjes
së presidentes pas skadimit të
afatit vetëm nëse një palë e
autorizuar e dërgon çështjen në
këtë gjykatë.

Kush është Justina
Shiroka Pula, presidentja e

re e Kosovës?

Shiroka Pula është ekonomiste
dhe akademike, gruaja e parë që
udhëheq Akademinë e
Shkencave dhe Arteve të Kosovës
(ASHAK), institucion i themeluar
më 1975.
Shkollimin fillor dhe të mesëm e
përfundoi në Prishtinë, ku më
1976 diplomoi në Fakultetin
Ekonomik. Studimet
pasuniversitare në fushën e
teorisë dhe politikës së zhvillimit
ekonomik i përfundoi më 1984
në Zagreb, ndërsa doktoroi në

Universitetin e Prishtinës me
tezën “Investimet demografike
dhe zhvillimi ekonomik i
Kosovës”.
Shiroka Pula ka punuar në
Bankën Popullore të Kosovës,
ndërsa më 1978 nisi karrierën si
ligjëruese në Fakultetin
Ekonomik të Universitetit të
Prishtinës.
Sipas biografisë së saj në ASHAK,
ajo ka ndjekur edhe studime
pasdoktorale në Universitetin e
Lincit në Austri dhe në
Universitetin e Arizonës në
Shtetet e Bashkuara.
Nga viti 2008 deri më 2011, ajo
ishte ministre e Energjisë dhe
Minierave nga radhët e Partisë
Demokratike të Kosovës (PDK),
ndërsa nga viti 2011 deri më 2014
ishte deputete e kësaj partie në
Kuvendin e Kosovës
Pas luftës, ajo u angazhua edhe
në shoqërinë civile, veçanërisht
në fuqizimin e grave, barazinë
gjinore dhe zhvillimin e
bizneseve dhe ndërmarrësisë.

Hasani: Zgjedhja e
Shiroka-Pulës presidente
është në përputhje me

Kushtetutën

Ish-kryetari i Gjykatës
Kushtetuese, Enver Hasani, ka
vlerësuar se zgjedhja e Justina
Shiroka-Pulës presidente e
Republikës së Kosovës është në
përputhje me Kushtetutën,

pavarësisht se rezultati i votimit
u shpall disa minuta pas afatit të
përcaktuar nga Gjykata
Kushtetuese.
Në një intervistë për
KosovaPress, Hasani ka thënë se
në këtë rast me rëndësi është
fakti se procesi i zgjedhjes së
presidentes ka nisur brenda
afatit. “Me rëndësi është që
procesi ka nisur me kohë.
Procesi i numërimit dhe i
shpalljes së rezultatit, edhe nëse
zgjat disa minuta përtej afatit,
nuk përbën çështje kushtetuese”,
ka deklaruar Hasani.
Ai është pyetur edhe nëse
Kuvendi i Kosovës konsiderohet i
shpërndarë pas përfundimit të
afatit të 6 tetorit.
Hasani ka thënë se një gjë e tillë
nuk ka ndodhur, pasi për
shpërndarjen e Kuvendit, sipas
tij, nevojitet një dekret formal.
“Jo, sepse për shpërndarjen e
Kuvendit duhet një dekret
formal. Kuvendi është fuqiplotë
dhe pa asnjë të metë
kushtetuese”, ka deklaruar ish-
kryetari i Gjykatës Kushtetuese.
Deklaratat e Hasanit vijnë pas
zgjedhjes së Justina Shiroka-
Pulës presidente të Kosovës, në
një proces që përfundoi disa
minuta pas afatit të 6 tetorit të
përcaktuar nga Gjykata
Kushtetuese.
Shiroka-Pula u zgjodh
presidente me 81 vota të
deputetëve, ndërsa dy
fletëvotime u shpallën të
pavlefshme. Një votë tjetër iu
dha Eliza Hoxhës.

Cakolli tregon një shembull
nga Italia, argumenton pse

nuk u shkel Kushtetuta
kur votimi për president

kaloi mesnatën

Eugen Cakolli nga KDI, ka
theksuar se ka praktika
ndërkombëtare që tregojnë se
kalimi i afateve kushtetuese e
ligjore për disa minuta nuk e bën
domosdoshmërisht të

ME CEREMONI SHTETËRORE JUSTINA
SHIROKA-PULA MERR MANDATIN E SAJ

SI PRESIDENTE E KOSOVËS
Justina Shiroka-Pula është inauguruar të
mërkurën si presidente e Kosovës, disa orë
pasi u zgjodh në këtë post nga Kuvendi,
duke shmangur kështu shpërndarjen e tij
dhe mbajtjen e zgjedhjeve të reja
parlamentare. Ceremonia e inaugurimit u
mbajt në oborrin e Presidencës, pasi Shiroka
Pula u zgjodh presidente me 81 vota në
seancën e jashtëzakonshme të Kuvendit në
minutat e para të 7 tetorit. Zgjedhja e saj në
postin e presidentes erdhi pas një
marrëveshjeje politike në momentet e
fundit ndërmjet LV-së dhe PDK-së

MBESIM OPTIMISTË TË PATHYESHËM! 
ABSOLUTISHT!

GUBETINI KËRKON NGA SHIROKA-PULA TA DEKRETOJË
LIGJIN PËR SPECIALEN: DO TË ISHTE NË NDERIN E SAJ QË
FIRMËN E PARË SI PRESIDENTE TA HIDHTE NË LIGJIN QË

MBRON ÇLIRIMTARËT

pavlefshëm një vendim. 
Sipas tij, rëndësi ka edhe çfarë
ishte duke ndodhur kur afati
përfundoi. “Një shembull
konkret është rasti i Italisë. Atje,
në vitin 1995, Këshilli Rajonal i
Venetos kishte miratuar një ligj,
27 minuta pas skadimit të afatit
ligjor për ushtrimin e
kompetencave. Qeveria italiane e
kishte kthyer ligjin për rishqyrtim,
me arsyetimin se Këshilli kishte
vepruar jashtë afatit dhe pa
kompetencën përkatëse.
Sidoqoftë, Gjykata Kushtetuese e

Italisë, përmes vendimit nr.
515/1995, e rrëzoi këtë qëndrim.
Në pikën 3 të arsyetimit, ajo
pranoi që procedura mund të
përfundonte edhe pas skadimit të
afatit, nëse punimet kishin filluar
në kohë dhe seanca kishte
vazhduar pa ndërprerje. Gjykata
u mbështet te vazhdimësia
funksionale e institucionit, duke
lejuar përfundimin e një
procedure tashmë në zhvillim”, ka
shkruar Cakolli në “Facebook”.
Ai ka theksuar se kjo, përveç se
merret për bazë edhe nga

jurisprudenca krahasuese
ndërkombëtare, ndërlidhet edhe
me rastin e zgjedhjes së
presidentes në Kosovë.
“Meqenëse raundi i votimit kishte
filluar para mesnatës dhe kishte
vazhduar pa ndërprerje, ekziston
argumenti që kemi një akt
parlamentar të vetëm, të filluar
brenda afatit dhe të përfunduar
disa minuta më vonë. Votat
individuale shërbejnë për
formimin e një vendimi të
përbashkët të Kuvendit. Këtë
argument e përforcon mënyra e

votimit. Rregullorja kërkon që, në
votimin e fshehtë, deputetët të
thirren veç e veç. Prandaj,
ndërprerja në mesnatë do të
krijonte një problem tjetër
kushtetues, duke ua mundësuar
votimin deputetëve të thirrur më
herët dhe duke ua pamundësuar
atyre që ende prisnin radhën në të
njëjtin raund. Kështu, ushtrimi i
mandatit të tyre do të varej edhe
nga radha dhe shpejtësia e
thirrjes”, ka deklaruar Cakolli,
duke shtuar se normalisht, ka
dallim mes specifikave të situatës

në Kosovë dhe asaj në Itali. “Atje,
Këshilli ruante kompetenca të
kufizuara pas afatit. Në Kosovë,
situata është më diskutabile,
sepse Kushtetuta parashikon
shpërndarjen në rast të
moszgjedhjes së presidentit
brenda afatit, ndërsa Gjykata ka
kërkuar përfundimin e
procedurës deri më 6 tetor.
Sidoqoftë, argumenti duhet të
mbështetet te natyra e raundit të
pandërprerë dhe te mundësia
juridike për përfundimin e tij”, ka
shkruar Cakolli.

Muhamet MAVRAJ

Platformat dinjitoze “Liria ka
emër” dhe “Jo në emrin tim”, me
protestat qytetare të çlirimtarëve
dhe liridashësve, anembanë,
brenda e jashtë trojeve, i kanë
dhënë kombit më shumë sesa ata
dhe protestuesit e dinë.
Ishim për një fije floku larg shtetit
të dështuar. Dinjitarët çlirimtarë
nuk e lejuan, brenda e jashtë
Kuvendit, pavarësisht dhunës
vetëposhtëruese të Qeverisë. (Kjo
nuk do të harrohet!)
Përveçse shpëtoi shteti nga
errësira e gjendjes së
jashtëzakonshme, tash kemi
shumë më shumë sesa një ligj
korrektues për gjykatën
jokushtetuese në Hagë dhe
presidenten e tretë femër, të
parën të krishterë.
Miqtë e mi,

Kështu pra, 6 tetori 2026, që
është fiks përvjetori i shtatë i
fuqizimit të klasës aktuale në
pushtet, në total, si sintezë, është
një shuplakë flakë e nxehtë ndaj
armiqve historikë, kolaboracioni-
stëve dhe vetë atyre prokurorëve
kukulla në Hagë, të cilët i patën
dhënë zë propagandës serbe për
gjoja luftë fetare gjatë çlirimit të
Kosovës.
Mirënjohje Çlirim Hazirit, Eliza
Hoxhës, Ismail Tashollit dhe rinisë
përreth tyre.
Faleminderit dhe mirënjohje,
emër për emër, mijëra e mijëra
vetave që u bënë bashkë përmbi
të gjitha dallimet tona me vlerë të
pashoqe, brenda e jashtë politikës.
Kemi shumë parti, por të parën e
kemi Shqiptarinë; dhe kemi
shumë fe, por të parën fe e kemi
përgjithmonë Shqiptarinë!
Mbesim optimistë të pathyeshëm!
Absolutisht!

PRISHTINË, 7 TETOR - Veprimtari
dhe kryetari i Degës së  PDK-së
në Regensburg, Shqiptar
Gubetini, ka përshëndetur

miratimin e në lexim të dytë të
Ligjit për Gjykatën Speciale nga
Kuvendi i Kosovës.
“Miratimi i Ligjit për Gjykatën

Speciale është lajm i
jashtëzakonshëm për Kosovën
dhe luftën tonë çlirimtare.
Përgëzoj të deputetët e Kuvendit
të cilët me votën e tyre
dëshmuan se janë kundër
rishkrimit dhe deformimit të
historisë sonë të lavdishme”, ka
thënë ai.
Gubetini, ka thënë se pret që ky
ligj të dekretohet sa më shpejt
nga presidentja e Republikës së
Kosovës, Justina Shiroka-Pula.
“Duke uruar zonjën Justina
Shiroka-Pula për zgjedhjen si
presidente e Kosovës, i bëjë
thirrje që sa më parë ta dekretojë
Ligjin për Gjykatën Speciale. Do
të ishte edhe në nderin e saj që
firmën e parë si presidente ta
hidhte në ligjin që mbron
çlirimtarët tanë dhe luftën tonë
të shenjtë”, është shprehur
Gubetini, duke shprehur bindjen
se ky ligj do të jetë në funksion të
drejtësisë.
Gubetini, i cili është njeri nga
organizatorët kryesorë të

protestave në Munchen të
Gjermanisë, në mbështetje të
Hashim Thaçit, Kadri Veselit,
Jakup Krasniqit dhe Rexhep
Selimit, ka arritur t’i bashkojë
shqiptarët në diasporë, pa dallim
partie, ka thënë se me meritorët
për votimin e Ligjit për Specialen
janë protestuesit në Kosovë dhe
diasporë.
“Protestuesit qëndrestarë në
Kosovë dhe diasporë janë më

meritorët për votimin e Ligjit për
Gjykatën Speciale. Falë
qëndresës, këmbënguljes dhe
rezistencës së tyre, deputetët e
Kuvendit u detyruan ta dëgjojnë
zërin e tyre. Kjo dëshmon se kur
jemi të bashkuar nuk ka askush
që na ndalë. Përherë krenar me
UÇK-në, liderët e UÇK-së dhe
shqiptarët kudo që janë, në
Kosovë dhe diasporë”, ka thënë
Gubetini.

PRISHTINË, 7 TETOR - Forca e
Sigurisë së Kosovës, në
bashkëpunim me NATO
Advisory and Liaison Team
(NALT), po realizon punëtorinë e
radhës me nënoficerët e lartë të
FSK-së.
Me këtë rast, komandanti i
Forcës së Sigurisë së Kosovës,
gjenerallejtënant Bashkim
Jashari, i priti në takim

nënoficerët pjesëmarrës, të cilët i
falënderoi për punën,
angazhimin, përkushtimin dhe
profesionalizmin e treguar në
përmbushjen e detyrave të tyre.
Gjatë takimit, komandanti i FSK-
së theksoi mbështetjen e
vazhdueshme për zhvillimin dhe
forcimin e korit të nënoficerëve
të FSK-së, duke vlerësuar rolin e
tyre të rëndësishëm në ngritjen

profesionale të personelit dhe
avancimin e mëtejshëm të
Forcës. Në këtë kuadër, u theksua
roli i pazëvendësueshëm i korit
të nënoficerëve në sukseset e
FSK-së, veçanërisht në
përgatitjen, trajnimin,
mentorimin dhe këshillimin e
vazhdueshëm të personelit. Me
këtë rast, KOMFSK kërkoi nga
nënoficerët e lartë që të

vazhdojnë me përkushtim dhe
angazhim në ngritjen e
standardeve profesionale në të
gjitha nivelet e Forcës.
Punëtoria ka në fokus forcimin e
bashkëpunimit ndërmjet korit të
oficerëve dhe atij të
nënoficerëve, mbështetjen dhe
avancimin e kanalit të
nënoficerëve, si dhe
konsolidimin e rolit të korit të

nënoficerëve si një nga shtyllat
kryesore në ndërtimin,
zhvillimin dhe ngritjen e
mëtejshme profesionale 
të FSK-së.

FSK-ja në bashkëpunim me NALT organizojnë punëtorinë e nënoficerëve

PRISHTINË, 7 TETOR - Kryesuesi i
Këshillit Prokurorial të Kosovës,
Arian Gashi, po merr pjesë në
Seminarin Ndërkombëtar
“Instrumenti Horizontal për
Ballkanin Perëndimor dhe
Turqinë: Një dekadë ndikimi”,
aktivitet ky, që në Tiranë ka
mbledhur përfaqësues të nivelit
të lartë nga Bashkimi Evropian,

Këshilli i Evropës dhe
institucionet e drejtësisë të
vendeve të Ballkanit Perëndimor.
Diskutimet janë të fokusuara në
reformat në drejtësi, forcimin e
shtetit të së drejtës, luftën kundër
korrupsionit dhe krimit
ekonomik, mbrojtjen e të
drejtave të njeriut dhe përafrimin
me standardet evropiane.

Gjatë sesioneve të paradites janë
shkëmbyer përvoja lidhur me
rezultatet e arritura gjatë dhjetë
viteve të Instrumentit
Horizontal, si dhe sfidat për
avancimin e reformave dhe
integrimin evropian, kurse në
pjesën e pasdites po zhvillohen
seminare tematike për
pavarësinë e drejtësisë, qasjen në

drejtësi, luftën kundër
korrupsionit dhe pastrimit të
parave, mbrojtjen e grupeve të
cenueshme, si dhe lirinë e
shprehjes dhe medias.
Në përmbyllje do të prezantohen
mesazhet dhe prioritetet për të
ardhmen, në funksion të forcimit
të mëtejshëm të reformave dhe
partneritetit evropian.

Kryesuesi i KPK-së, Arian Gashi, merr pjesë në Seminarin Ndërkombëtar në Tiranë

PRISHTINË, 7 TETOR - Pas miratimit të
Ligjit për Dhomat e Specializuara
ka reaguar ish kryetari i Aleancës
për Ardhmërinë e Kosovës,
Ramush Haradinaj, duke thënë që
të martën përfundoi një punë e
mirë.
Haradinaj, përmes një deklarimi
në rrjetin social “Facebook” e
cilësoi miratimin e Ligjit si hap të
rëndësishëm në mbrojtje të së

drejtës së Kosovës duke thënë që
pavarësisht vështirësive, çdo
punë mund të përfundojë kur
ekziston vullneti dhe angazhimi.
“Ky ligj e ndihmon të drejtën
tonë. Urime Kosovë, urime
Ushtrisë Çlirimtare të Kosovës,
urime çlirimtarë që padrejtësisht
po mbaheni në Hagë”, tha
Haradinaj.
Haradinaj, me këtë rast uroi

presidenten e re, Justina Shiroka-
Pula, duke i uruar sukses në
ushtrimin e detyrës. “Presidentes
së zgjedhur, zonjës Justina
Shiroka-Pula, ia uroj zgjedhjen, i
uroj punë të mbarë”, u shpreh ai.
Ndërkohë, Haradinaj, potencoi
që në vend ende ka çështje që
duhet të adresohen. “Qytetarë të
dashur, ende punët tona mbeten
pa krye. Një punë e rëndësishme

është përballja e keqqeverisjes në
vend. Në demokraci qytetari ka
nevojë për opozitë të vërtetë, për
opozitë të fortë. Ta ndihmojmë
krijimin e mirëfilltë të një opozite
të fortë e të pathyeshme. Aleanca
është e gatshme të marrë
përgjegjësinë bashkë me ju që ta
përballim keqqeverisjen në
interes të popullit të Kosovës”, 
tha ai.

HARADINAJ: TA NDIHMOJMË KRIJIMIN 
E MIRËFILLTË TË NJË OPOZITE TË FORTË

PRISHTINË, 7 TETOR - Deputeti i
Partisë Demokratike të Kosovës
(PDK), Përparim Gruda është
shprehur se miratimi i Ligjit për
Dhomat e Specializuara, është
triumf i një përpjekjeje për
drejtësi nga institucionet dhe
rezistenca qytetare.
Gruda, në konferencë për media,
ka falënderuar të gjithë deputetët
që votuan ligjin dhe qytetarët që
protestuan për gati tri javë me
kërkesën për miratimin e tij. “Jam
sot në këtë konferencë për

media, në emër të Partisë
Demokratike të Kosovës, për të
shprehur mirënjohjen më të

thellë për qytetarët e Kosovës, për
t’i falënderuar që me ditë të tëra
kanë protestuar dhe kanë

kërkuar miratimin e ligjit që
mbron luftën e drejtë të UÇK-së.
Dhe për të falënderuar kolegët
deputetë për votimin e ligjit të
sponsorizuar nga Partia
Demokratike e Kosovës. Tani
detyra jonë është që, si qytetarë,
si institucione, të qëndrojmë
prapa çdo rreshti, çdo shkronje të
këtij ligji, për ta jetësuar dhe, me
këtë, për ta mbrojtur luftën e
drejtë të UÇK-së”, theksoi ai.
Gruda tha se PDK-ja do të
vazhdojë ta mbrojë UÇK-në e me

këtë edhe të kaluarën e mbi të
gjitha, të ardhmen e shtetit të
Kosovës. “Ky ligj synon të
garantojë gjykim të drejtë, të
pavarur, sipas standardeve të
Konventës Evropiane për të
Drejtat dhe Liritë e Njeriut dhe
nuk ndërhyn në pavarësinë e
gjyqësorit dhe nuk shkel asnjë
detyrim ndërkombëtar që ka
marr Kosova. Gjykata Speciale
nuk po mbyllet por po i sqarohet
juridiksioni dhe po garantohet
procesi i drejtë gjyqësor”, tha ai.

PDK-JA FALËNDERON QYTETARËT DHE DEPUTETËT 
PËR MIRATIMIN E LIGJIT PËR GJYKATËN SPECIALE: 

TRIUMF I VENDOSMËRISË DHE KËRKESËS PËR DREJTËSI

PRISHTINË, 7 TETOR - Kosova po
bënë hapa të shpejtë në
zhvillimin e industrisë së
mbrojtjes, derisa bashkëpunimi i
mëtejmë ndërmjet sektorit
publik dhe privat me përkrahjen
e partnerëve strategjikë, i bënë
këta hapa më të qëndrueshëm.
Kjo u tha gjatë një takimi
ndërmjet anëtarëve të Odës
Ekonomike Amerikane me
Ministrin e Mbrojtjes të

Republikës së Kosovës, Ejup
Maqedonci.
Në takim morën pjesë edhe
përfaqësues të Ambasadës së
Shteteve të Bashkuara të
Amerikës në Prishtinë, bëhet e
ditur në njoftimin e Odës
Ekonomike Amerikane.
Duke ndarë vizionin e tij për
zhvillimin e aftësive industriale
në fushën e mbrojtjes, ministri
Maqedonci, foli për aktivitetet e

ndërmarra për hartimin e
legjislacionit për industrinë e

mbrojtjes.
Ai falënderoi Odën Ekonomike
Amerikane për partneritetin me
Ministrinë e Mbrojtjes përgjatë
dy viteve të fundit, përfshirë
edhe organizimin e garës së parë
për drona “Sharkathon”, të
mbajtur vitin e kaluar.
Ai foli edhe për disa ndërmarrje
të reja të krijuara të cilat po sjellin
produktet e para të prodhuara në
Kosovë, si dëshmi e përpjekjeve

të viteve të fundit, por edhe
potencialit për inovacion
teknologjik në këtë fushë.
Ministri Maqedonci foli edhe për
rëndësinë e përpjekjeve të
strukturuara me institucione të
tjera, si Ministrinë e Arsimit dhe
ofruesit e shërbimeve arsimore,
për zhvillimin e kuadrove të
punës, të cilat janë të nevojshme
për zhvillimin e industrisë së
mbrojtjes në vend.

KOSOVA PO BËN HAPA TË SHPEJTË NË ZHVILLIMIN 
E INDUSTRISË SË MBROJTJES

PRISHTINË, 7 TETOR - Bashkimi
Evropian ka thënë se është
thellësisht i shqetësuar nga
ndryshimet dhe plotësimet e Ligjit
për Dhomat e Specializuara të
Kosovës, të cilat, sipas zyrtarëve të
Brukselit, bien ndesh me
detyrimet ndërkombëtare të
Kosovës ndaj BE-së.
Ligji u votua natën e së martës, pak
para se Kuvendi të zgjidhte Justina
Shiroka Pulën në krye të shtetit të
Kosovës, që u përshëndet nga
Brukseli. “Ne i bëjmë thirrje
Kosovës që t'u përmbahet
detyrimeve të saj ndërkombëtare
për të garantuar pavarësinë
gjyqësore të Dhomave të
Specializuara të Kosovës, si dhe
zotimit për të siguruar
llogaridhënie dhe për t’u dhënë
drejtësi viktimave dhe familjeve të
tyre nga të gjitha komunitetet në
Kosovë”, deklaroi zëdhënësi i BE-
së, Christian Wiegand, për Radion
Evropa e Lirë.
Ai kujtoi se Brukseli e ka
mbështetur vazhdimisht punën e
Dhomave të Specializuara si
institucion i pavarur gjyqësor, dhe
këmbënguli që mandati i tyre
aktual dhe pavarësia e tyre të
respektohen plotësisht. “Dhomat
e Specializuara të Kosovës po
vendosin drejtësi bazuar në
parimin e përgjegjësisë penale
individuale”, theksoi Wiegand.
Duke iu referuar kësaj deklarate,
deputeti i Partisë Demokratike të
Kosovës - partisë që nisi iniciativën
për ndryshimin e ligjit - Përparim
Gruda, insistoi se Kosova nuk po
shkel detyrimet e veta
ndërkombëtare. “Kosova u rri
besnike detyrimeve që ka marrë
për të hetuar pretendimet për
trafikim të organeve. Gjykata
Speciale nuk do të mbyllet dhe

asnjë detyrim ndërkombëtar nuk
do të shkelet”, tha Gruda gjatë një
konference për media.
Ai përsëriti deklaratën e
presidentes së Komisionit
Evropian, Ursula von der Leyen,
gjatë vizitës në Prishtinë javën e
kaluar, kur kishte thënë se i takon
Kosovës të vendosë për
ndryshimet në legjislacion, por që
duhet të garantohet pavarësia e
Gjykatës Speciale.
Nga ana tjetër, BE-ja përshëndeti
daljen nga bllokada institucionale,
që e kishte mbërthyer Kosovën që
nga viti 2025, me zgjedhjen e
shefes së shtetit. Brukseli tha se
pret rikthimin e stabilitetit
institucional, i cili, sipas tij, do t'i
mundësojë Kosovës të përparojë
në rrugën e saj evropiane dhe të
përfitojë plotësisht nga mundësitë

që ofron BE-ja.
Zëdhënësi i BE-së rikujtoi,
gjithashtu, se Kosovën e pret punë
e rëndësishme. Këtu përfshihen
reformat e lidhura me Planin e
Rritjes dhe Reformave, zbatimi i
mëtejshëm i Marrëveshjes së
Stabilizim-Asociimit, si dhe
përparimi në bashkëpunimin
rajonal dhe në integrimin gradual
në Tregun e Vetëm të BE-së.
“Ndonëse BE-ja është e gatshme
ta mbështesë Kosovën edhe më
tej, partneriteti ynë nënkupton jo
vetëm interesa të përbashkëta,
por edhe përgjegjësi të
përbashkët”, nënvizoi Wiegand.
Kuvendi i Kosovës e zgjodhi
Shiroka Pulën presidente të re në
minutat e para të 7 tetorit.
Zgjedhja erdhi pas një
marrëveshjeje politike të arritur

në minutën e fundit, e cila siguroi
edhe votat e deputetëve për
ndryshimet ligjore që kufizojnë
kompetencat e asaj që njihet si
Gjykata Speciale.
Para votimit për presidenten,
Kuvendi miratoi në lexim të dytë
ndryshimet në Ligjin për Dhomat
e Specializuara, duke e
përmbyllur kështu procedurën
parlamentare për projektligjin e
iniciuar nga Partia Demokratike e
Kosovës (PDK) në opozitë.
Seanca e jashtëzakonshme u thirr
në orët e vona të 6 tetorit, pasi
PDK-ja pranoi propozimin e
Lëvizjes Vetëvendosje (LVV) në
pushtet që Shiroka Pula të ishte
kandidate për presidente. Kjo
ndodhi pas një dite të tërë pa
rrugëdalje mes partive.
Ndërkohë, protestat kundër

ndryshimeve në ligj vazhduan
edhe më 6 tetor, një ditë pasi ishte
arritur deri te përplasjet mes
protestuesve dhe Policisë së
Kosovës.
Baza juridike për themelimin e
Dhomave të Specializuara është
këmbimi i letrave i vitit 2014 mes
presidentes së atëhershme të
Kosovës, Atifete Jahjaga, dhe
Përfaqësueses së Lartë të BE-së,
Catherine Ashton.
Dhomat kanë selinë në Hagë, por
janë pjesë e sistemit gjyqësor të
Kosovës. Bashkimi Evropian është
mbështetësi kryesor financiar i
tyre, me gati 400 milionë euro që
nga themelimi.

Specialja: Kosova s’na ka
konsultuar për ndryshimet
e Ligjit, jemi të fokusuar
në përmbushjen e man-

datit

Zëdhënësi i Dhomave të
Speclializuara të Kosovës, Michael
Doyle, në një përgjigje për T7 ka
folur sa i përket ndryshimit të
Ligjit për Gjykatën Speciale.
Doyle ka thënë se Specialja nuk
është konsultuar sa i përket
ndryshimeve dhe ka thënë se si
Gjykatë do të jenë të fokusuar për
përmbushjen e mandatit.
“Dhomat e Specializuara të
Kosovës (DHSK) nuk janë
konsultuar. Për momentin nuk
kemi ndonjë koment. Dhomat e
Specializuara janë tërësisht të
fokusuara në zbatimin e mandatit
të tyre për të garantuar procese
gjyqësore të drejta, të paanshme
dhe të sigurta, si dhe për të
garantuar mbrojtjen e
dëshmitarëve dhe viktimave”, ka
deklaruar Doyle.

BE-JA: NDRYSHIMET NË LIGJIN 
PËR GJYKATËN SPECIALE BIEN NDESH ME 
DETYRIMET NDËRKOMBËTARE TË KOSOVËS

Organizata e Veteranëve të Luftës së UÇK-së ka
reaguar ndaj deklarimeve të Bashkimit Evropian
lidhur me amendamentet e miratuara për
Dhomat e Specializuara të Kosovës.
OVLUÇK-ja ka kundërshtuar pretendimet se
ndryshimet e miratuara shkelin detyrimet
ndërkombëtare të Kosovës, duke i cilësuar ato si
të paqëndrueshme dhe të papranueshme.
“Pretendimet e partnerëve tanë të BE-së se
amendamentet për Dhomat e Specializuara
shkelin vetvetiu detyrimet ndërkombëtare të
Kosovës janë të paqëndrueshme dhe të
papranueshme. Asnjë detyrim nuk mund të lërë
asnjë institucion jashtë rendit kushtetues,
mbikëqyrjes demokratike apo llogaridhënies”,
është thënë në reagimin e OVLUÇK-së.

Sipas OVLUÇK-së, Dhomat e Specializuara janë
krijuar për të shqyrtuar pretendime të caktuara
që burojnë nga raporti i Dick Martyt. “Mandati
dhe praktika e tyre kanë devijuar nga ai qëllim,
duke e kthyer drejtësinë selektive në aktakuzë të
zgjatur kundër luftës së drejtë çlirimtare të UÇK-
së dhe luftëtarëve që luftuan në të”, është thënë
në reagim.
OVLUÇK-ja ka theksuar se institucionet e
Kosovës kanë për detyrë të mbrojnë sovranitetin
shtetëror, barazinë para ligjit dhe dinjitetin e atyre
që, sipas saj, kanë fituar lirinë e Kosovës.
“Partnerët tanë duhet të përballen me këtë
devijim dhe jo të pengojnë veprimin e ligjshëm
parlamentar që e korrigjon atë”, ka përfunduar
organizata e OVLUÇK-së.

OVLUÇK-ja i reagon BE-së: Amendamentet
për Dhomat e Specializuara nuk shkelin

detyrimet ndërkombëtare

PRISHTINË, 7 TETOR - Rritja e
investimeve të huaja dhe
forcimi i bashkëpunimit
ndërmjet institucioneve
publike dhe sektorit privat
kanë qenë në fokus të një
takimi mes ambasadorit të
Bashkimit Evropian (BE) në
Kosovë, Dirk Schuebel, dhe
nënkryetarit të Këshillit të
Investitorëve Evropianë, Visar
Paçarada.
Gjatë takimit është diskutuar
për përpjekjet e Këshillit të
Investitorëve Evropianë për
tërheqjen e investimeve të
huaja direkte në Kosovë,
përmes dialogut të
vazhdueshëm ndërmjet
Qeverisë së Kosovës, sektorit

privat, Bashkimit Evropian,
investitorëve nga vendet e BE-
së dhe EFTA-s, si dhe partnerëve
të tjerë ndërkombëtarë.
Sipas Zyrës së BE-së në Kosovë,
bashkëpunimi ndërmjet
institucioneve dhe komunitetit
të biznesit shihet si i
rëndësishëm për krijimin e një
mjedisi më të favorshëm për
investime dhe zhvillim
ekonomik.
Ambasadori Dirk Schuebel ka
theksuar se Bashkimi Evropian
vazhdon të jetë ofruesi më i
madh i ndihmës financiare për
Kosovën, duke mbështetur
zhvillimin e vendit në fusha të
ndryshme. “Me 3.7 miliardë
euro ndihmë financiare të

ofruar për Kosovën që nga viti
1999, BE-ja mbetet ofruesi më i
madh i ndihmës financiare për
Kosovën, duke mbështetur
zhvillimin e saj dhe duke
kontribuar në rritjen e saj
ekonomike”, ka thënë
Schuebel.
Shifra prej më shumë se 3.7
miliardë eurosh është
konfirmuar edhe në
komunikimet e fundit të Zyrës
së BE-së në Kosovë, e cila e
përshkruan BE-në si partnerin
më të fuqishëm dhe më të
besueshëm të Kosovës dhe
ofruesin më të madh të
ndihmës financiare.
Takimi vjen në një kohë kur
tërheqja e investimeve të huaja

dhe përmirësimi i klimës së
biznesit mbeten ndër çështjet e
rëndësishme për zhvillimin
ekonomik të Kosovës. Vetë BE-
ja ka theksuar më herët nevojën

për përmirësimin e mjedisit
rregullator, qasjes në financa
dhe zbatimin e reformave që
mund të ndihmojnë bizneset
dhe investitorët.

Schuebel: Që nga viti 1999, BE-ja ka ofruar 3.7 miliardë euro për Kosovën

Tiranë, 7 tetor - Autoriteti i
Konkurrencës në Shqipëri ka
miratuar rregullore të re për
zbatimin e rregullave të
konkurrencës në sektorin e
transportit ajror. Rregullorja
përcakton mënyrën e
vlerësimit të marrëveshjeve,
vendimeve të shoqatave të
ndërmarrjeve dhe praktikave

të bashkërenduara në
transportin ajror brenda
Shqipërisë, ndërmjet
Shqipërisë dhe vendeve
anëtare të Bashkimit
Evropian, si dhe me vendet e
treta, në rastet kur ato mund
të ndikojnë në konkurrencën
në tregun shqiptar.
Në kuadër të rregullores do të

vlerësohen, ndër të tjera,
koordinimi i orareve të
fluturimeve, tarifat dhe
kushtet e transportit,
operacionet e përbashkëta,
alokimi i sloteve në aeroporte
dhe përdorimi i sistemeve të
përbashkëta të rezervimeve.
Marrëveshjet dhe praktikat
në këtë sektor do të

vlerësohen në përputhje me
ligjin “Për Mbrojtjen e
Konkurrencës” dhe aktet
përkatëse të Autoritetit të
Konkurrencës. Rregullorja do
të zbatohet deri në
anëtarësimin e Shqipërisë në
Bashkimin Evropian. Pas
anëtarësimit, për çështjet që
hyjnë në fushën e së drejtës

së BE-së, do të zbatohet
drejtpërdrejt legjislacioni
përkatës i Bashkimit
Evropian.

Autoriteti i Konkurrencës në Shqipëri miraton rregullore për sektorin ajror

BANKA BOTËRORE: EKONOMIA NË BALLKANIN PERËNDIMOR
PRITET TË PËRSHPEJTOHET NË 3.1 PËR QIND MË 2026

UASHINGTON, 7 TETOR - Ekonomia
në Ballkanin Perëndimor pritet
të përshpejtojë rritjen gjatë vitit
2026, duke arritur në 3.1 për
qind, nga 2.6 për qind sa ishte
në vitin 2025. Këto janë të
dhënat e raportit të Bankës
Botërore, “Përditësimi
Ekonomik për Evropën dhe
Azinë Qendrore: Vënia e
Inteligjencës Artificiale në
Funksion të Punësimit,
Ndërmarrjeve dhe
Produktivitetit”.
Ndërkohë, në Evropën
Qendrore spikat Polonia me një
rritje të qëndrueshme në vlerën
3.6 për qind. Rritja ekonomike e
Ukrainës pritet të ngadalësohet
në 1.2 për qind, si pasojë e
përshkallëzimit të dëmeve ndaj
infrastrukturës kritike dhe

ndërprerjeve në aktivitetin
eksportues.
Ky ngadalësim ndjehet në të
gjithë rajonin, duke pasqyruar
dobësinë ekonomike në
shumicën e këtyre vendeve. Me
përjashtim të Rusisë, e cila
përfaqëson rreth 40 për qind të
prodhimit ekonomik të rajonit,
në vitin 2026 ritmi i rritjes pritet
të ulet në 3 për qind nga 3.7 për
qind në vitin 2025. Çrregullimet
në tregjet globale të mallrave
bazë kanë ushtruar një ndikim
më të kufizuar nga sa pritej
fillimisht. “Ekonomitë në
zhvillim të rajonit vazhdojnë të
shfaqin aftësi ripërtëritëse falë
uljes së intensitetit energjetik,
forcimit të politikave qeveritare
dhe kërkesës së fuqishme të
brendshme. Për të rritur

produktivitetin dhe për të
kontribuar në kompensimin e
tkurrjes së popullsisë në moshë
pune, vendet e rajonit mund të
shfrytëzojnë potencialin e
inteligjencës artificiale përmes
forcimit të aftësive bazë
arsimore dhe menaxheriale,
ndërsa përgatisin institucionet e
tregut të punës dhe ato të
mbrojtjes sociale për t’iu
përshtatur këtij transformimi të
thellë”, ka thënë Antonella

Bassani, zëvendëspresidente e
Bankës Botërore për Evropën
dhe Azinë Qendrore.
Rritja e çmimeve të energjisë e
ka mbajtur inflacionin në nivele
të larta, ndërsa dobësimi i ritmit
të rritjes në Bashkimin Evropian
dhe konkurrenca gjithnjë e më e
fortë nga vendet e tjera po
ndikojnë tek eksportet dhe
aktiviteti industrial, veçanërisht
në zinxhirët e furnizimit të
industrisë automobilistike në
rajon. Ndërprerjet e mëtejshme
të shkëmbimeve tregtare,
vazhdimi i konfliktit në Ukrainë,
rritja e mëtejshme e kostove të
energjisë, transportit dhe
plehrave kimike, shtrëngimi i
kushteve globale të financimit,
dobësimi i rritjes ekonomike te
partnerët kryesorë tregtarë dhe

fenomenet ekstreme klimatike
vijojnë të mbeten ndër rreziqet
kryesore.
Raporti, në analizën e tij të
posaçme mbi inteligjencën
artificiale, vlerëson se përhapja
e kësaj teknologjie në rajon po
ndodh me një ritëm më të
shpejtë sesa aftësia aktuale e
ekonomive për ta absorbuar atë.
Aktualisht, inteligjenca
artificiale përdoret nga më pak
se një në dhjetë ndërmarrje,
kryesisht për detyra bazike.
Megjithatë, raporti vëren se
përvetësimi i IA-së pengohet
nga mungesa e aftësive bazë
arsimore dhe menaxheriale,
mungesa e të dhënave të
integruara dhe ndërvepruese
dhe kapaciteteve për
përpunimin kompjuterik.

APROVOHET PROGRAMI PËR KONSUMATORËT 
E CENUESHËM TË ENERGJISË, RRETH 15 MILIONË EURO 

PËR SUBVENCIONIMIN E FATURAVE
PRISHTINË, 7 TETOR - Programi për
Mbrojtjen e Konsumatorëve të
Cenueshëm të Energjisë
Elektrike në Kosovë 2026-2027
është aprovuar në mbledhjen e
pestë të Qeverisë, me të cilin
planifikohet ndarja e rreth 15
milionë eurove për
subvencionimin e faturave të
energjisë elektrike për
konsumatorët e cenueshëm.
Sipas njoftimit të Ministrisë për

Punë, Familje dhe Vlerat e Luftës
Çlirimtare, programi ka për

qëllim mbështetjen e ekonomive
familjare nga sistemi i mbrojtjes
sociale dhe sigurimin e qasjes së
barabartë në energji elektrike si
shërbim esencial, përmes
subvencionimit të energjisë për
konsumatorët e cenueshëm.
Është bërë me dije se në ditët në
vazhdim pritet të nënshkruhet
edhe vendimi me të cilin do të
përcaktohen kushtet dhe kriteret
për përfitim, në mënyrë që së

shpejti të hapet thirrja për
aplikim.
Programi fokusohet në
mbështetjen financiare përmes
subvencionimit të faturave të
energjisë elektrike, si një nga
mënyrat më të drejtpërdrejta për
mbështetjen e konsumatorëve të
cenueshëm.
“Republika e Kosovës ka marrë
obligime edhe në kuadër të
procesit të integrimit evropian

dhe zbatimit të Planit të Rritjes
për Ballkanin Perëndimor, i cili
parasheh zhvillimin e
mekanizmave të qëndrueshëm
për identifikimin dhe
mbështetjen e konsumatorëve të
cenueshëm, përfshirë krijimin
dhe mirëmbajtjen e një regjistri
funksional të konsumatorëve të
cenueshëm”, ka njoftuar
Ministria për Punë, Familje dhe
Vlerat e Luftës Çlirimtare

Pas Shteteve të Bashkuara të
Amerikës edhe Organizata
Botërore e Shëndetësisë tha se
kishte kërkuar informacion
nga autoritetet ruse mbi
raportet e medias për një
punonjëse të laboratorit me
pneumoni me shkak të
papërcaktuar.
OBSH-ja kërkoi gjithashtu
informacione të mëtejshme
për të sqaruar shkakun e
pneumonisë së rëndë dhe
patogjenin që nxiti masat e
shëndetit publik, tha ajo në një
deklaratë.
Mbikëqyrësi i shëndetësisë i

Rusisë tha të martën se nuk
ishte zbuluar asnjë rast i
murtajës midis askujt që kishte
rënë në kontakt me
punonjësen e laboratorit të
institutit të murtajës në Siberi,
e cila vdiq javën e kaluar.
Më herët mediat amerikane
raportuan se Shtetet e
Bashkuara po rrisin presionin
mbi Rusinë për vdekjen e
studiueses 28-vjeçare në një
laborator siberian që studionte
murtajën pneumonike dhe
masat pasuese të karantinës.
Në një deklaratë zyrtare, të
njohur si démarche,

Departamenti i Shtetit i kërkoi
Moskës të përmbushë
detyrimet ndërkombëtare të
raportimit shëndetësor, duke
paralajmëruar se dështimi i saj
për të zbuluar detajet e vdekjes
së studiueses së re shkel
detyrimet ndërkombëtare
shëndetësore.
Presidenti i SHBA-së, Donald
Trump, tha se do të flasë
"shumë shpejt" me
presidentin rus, Vladimir
Putin, në lidhje me rastin e
dyshuar të murtajës
pneumonike që u shfaq në
rajonin Irkutsk të Siberisë. 

OBSH kërkon informacion nga Rusia për vdekjen e studiueses në laboratorin e murtajës

Shtetet e Bashkuara kanë
humbur ose dëmtuar të paktën
81 avionë, dronë dhe
helikopterë ushtarakë që nga
nisja e luftës me Iranin, me një
vlerë totale që mund të arrijë në
3.3 miliardë dollarë. Të dhënat
janë publikuar në një raport të ri
të Shërbimit Kërkimor të
Kongresit amerikan (CRS).
Në mesin e mjeteve të prekura
janë disa nga avionët më të
avancuar të ushtrisë amerikane.
Lista përfshin 12 avionë
luftarakë F-15E Strike Eagle, një
avion luftarak stealth F-35A
Lightning II, dy A-10
Thunderbolt II, si dhe një avion
zbulimi E-3 Sentry.
Tre avionë F-15E, me një vlerë
prej më shumë se 30 milionë
dollarësh secili, u rrëzuan nga
zjarri miqësor mbi Kuvajt më 2
mars, ndërsa një tjetër u rrëzua
mbi Iran muajin pasardhës. Tetë
F-15E të tjerë pësuan dëmtime
të lehta gjatë sulmeve ajrore
iraniane ndaj bazës ajrore
Muwaffaq Salti në Jordani, më 9
dhe 10 shtator. Sipas raportit,
avionët e dëmtuar janë rikthyer

në shërbim.
Një tjetër humbje e
konsiderueshme lidhet me
dronët MQ-9 Reaper. Të paktën
45 prej tyre janë humbur, ndërsa
secili vlerësohet të kushtojë nga
30 deri në 50 milionë dollarë.
Humbjet kanë bërë që flota e
këtyre dronëve, të përdorur për
mbikëqyrje dhe goditje me
raketa, të zbresë në 135 mjete.
Sipas të dhënave të raportuara,
Forcat Ajrore amerikane
synojnë të kenë të paktën 189
dronë Reaper të gatshëm për
operim në çdo moment.
Raporti i CRS përmend
gjithashtu dëmtimin e një
avioni luftarak të gjeneratës së
pestë F-35A, me vlerë mbi 92
milionë dollarë, i cili u vu nën
zjarrin iranian më 19 mars.
Një tjetër humbje e
rëndësishme është ajo e një
avioni E-3 Sentry, me vlerë rreth
270 milionë dollarë. Ky avion
zbulimi dhe komandimi, i
ndërtuar mbi bazën e Boeing
707, konsiderohet një platformë
e vjetër, por thelbësore për
operacionet amerikane. Në

vitin 2015, Forcat Ajrore
amerikane kishin 32 avionë të
tillë në operim.
SHBA ka humbur gjithashtu një
avion sulmues A-10
Thunderbolt II në prill, ndërsa
një tjetër u dëmtua gjatë sulmit
të shtatorit në Jordani.
Sipas listës së përpiluar nga
Shërbimi Kërkimor i Kongresit,
mjetet amerikane të humbura

ose të dëmtuara gjatë luftës me
Iranin përfshijnë 12 F-15E
Strike Eagle, një F-35A
Lightning II, dy A-10 Warthog,
shtatë avionë furnizimi KC-135
Stratotanker, një E-3 Sentry, dy
avionë të operacioneve speciale
MC-130J Commando II, një
helikopter HH-60W Jolly Green
II, një dron MQ-4C Triton, tre
dronë MQ-1, një helikopter

sulmues AH-64 Apache, katër
helikopterë të lehtë sulmues
AH-6 Little Bird dhe një
helikopter MH-60 Sea Hawk.
Në total, humbjet dhe dëmtimet
e raportuara përbëjnë një
goditje të konsiderueshme për
flotën ajrore amerikane, si për
nga numri i mjeteve të prekura,
ashtu edhe për vlerën e tyre
shumë miliardëshe.

RAPORTI: SHBA HUMBI 81 AVIONË, 
DRONË DHE HELIKOPTERË NË LUFTËN ME
IRANIN, DËMET 3.3 MILIARDË DOLLARË 

ZGJIDHËN NJË MISTER MBI 100-VJEÇAR, 
DY SHKENCËTARË FITOJNË ÇMIMIN NOBEL NË KIMI 

Henri B. Kagan dhe Kenso Soai
janë fituesit e çmimit Nobel në
Kimi, për zbulimet e tyre mbi
efektet jolineare dhe
autokatalizën në sintezën
organike asimetrike.
Akademia Mbretërore Suedeze
e Shkencave njoftoi çmimin në
Stokholm, duke vlerësuar
punën e dy kimistëve për një
problem shkencor më shumë
se një shekull të vjetër: si mund
të shfaqet spontanisht
homokiraliteti në reaksionet
kimike.
Kagan, i lindur në Francë, është
i lidhur me Universitetin Paris-
Sud, ndërsa Soai, 95 vjeç dhe
me origjinë nga Japonia, është
profesor në Universitetin e
Shkencave të Tokios.

Kryetari i Komitetit Nobel për
Kiminë, Heiner Linke, i cilësoi
reaksionet e zhvilluara nga dy
shkencëtarët si “spektakolare”,
duke theksuar rëndësinë e tyre
për të kuptuar mënyrën se si
mund të krijohet asimetria në
proceset kimike.
Çmimi Nobel këtë vit
shoqërohet me një vlerë prej 12
milionë koronash suedeze,
rreth 1.2 milionë dollarë, që
ndahet mes laureatëve.
Ndarja e çmimeve Nobel vijon
gjatë kësaj jave. Pas çmimit në
Kimi, të enjten shpallet çmimi
Nobel në Letërsi, ndërsa të
premten jepet Çmimi Nobel
për Paqen. Çmimi për
Ekonominë do të shpallet të
hënën.

Nga Nicholas VINCOUR,
POLITICO

Diplomatët po diskutojnë
ngritjen e ekipeve të
emergjencës, financim nga BE-ja
dhe mënyrën e komunikimit
gjatë krizave, ndërsa disa
kryeqytete paralajmërojnë se
Brukseli rrezikon të dublojë rolin
e NATO-s.
Kryeqytetet e shteteve anëtarë të
BE-së po përgatiten për mënyrën
se si duhet t’i përgjigjet blloku një
sulmi të madh hibrid me disa
viktima – diçka që gjithnjë e më
shumë duket e mundur, sipas
pesë diplomatëve dhe zyrtarëve
të BE-së.
Por përpjekjet për këto përgatitje
po ekspozojnë edhe ndasitë
rreth peshës që BE duhet të ketë
në çështjet e sigurisë dhe nëse
pëprjekjet e bllokut janë të
panevojshme kur në lojë është
edhe NATO.
Bisedimet rreth një skenari sulmi
janë zhvilluar gjatë javëve të
fundit mes ambasadorëve të BE-
së nga të 27-të shtetet anëtare, të
mbeldhur në një format të
kufizuar,” çka nënkupton takime
pa telefona dhe pa praninë e
asistentëve. Diskutimet janë
intensifikuar qysh nga zbulimi i
një droni me eksplozivë në
aeroportin e Lajpcigut në gusht,
thanë diplomatët dhe zyrtarët në
kushte anonimiteti dhe
konfidencialiteti.
Ndërsa BE-ja diskuton prej
vitesh skenare të tilla – duke
zbuluar një strategji hibride që
synon koordinimin e reagimit
ndaj sulmeve kibernetike,
interferencës në zgjedhje dhe
sabotazhit – bisedimet e fundit
janë përqëndruar tek rreziku i
sulmeve më serioze me pasoja të
rënda. Dy diplomatë thanë se një
takim mes amabsadorëve të BE-
së të mërkurën e kaluar u
përqëndrua në mënyrë specifike
në shembuj të tillë.
Qysh nga pushtimi i Ukrainës,
BE thotë se Moska e ka
intensifikuar fushatën e sulmeve
kibernetike, sabotazheve dhe
operacioneve të tjera të fshehta
në të gjithë bllokun.
“Demokracitë e Europës po
përballen me një numër
kërcënimesh në rritje,” deklaroi
për POLITICO Komisioneri
Europian për Drejtësiën. “Ne po
përforcojmë kapacitetet tona për
të pritur dhe zbuluar kërcënimet,
si edhe për të përmirësuar
paralajmërimet e hershme dhe
të garantojmë që Europa mund
të përgjigjet shpejt dhe
kolektivisht nëse testohet
qëndrueshmëria jonë
demokratike.”
Bisedimet mes diplomatëve dhe
ministrave europianë janë
përqendruar tek dislokimi i
ekpieve të reagimeve
emergjente, lehtësimi i fondeve
për të ndihmuar shtetet e
prekura dhe mënyrës se si liderët
e institucioneve të BE-së duhet

të komunikojnë, tha një zyrtar i
BE-së.
“Duhet të jemi të përgatitur për
diçka serioze,” tha një diplamt i
BE-së. “Fatkeqësisht, Lajpcigu na
tregoi se nuk mund të
përjashtojmë incidentet serioze
dhe potencialisht me shumë
viktima.”
Një tjetër zyrtar i BE-së shtoi:
“Nisur nga shkalla e aksionit të
Rusisë këtu, është e destinuar që
do të kemi pasoja herët. Është
thjesht çështje fati që nuk kemi
patur deri tani.”

‘Shumë konfuzuese’

Blloku po përpiqet të manaxhojë
raporte thuajse të përditshme të
të ashtuquajturave sulme
hibride – një etiketë e përdorur
nga BE dhe NATO për të
përshkruar aktivitete subversive
që nuk përbëjnë ende një akt të
drejtpërdrejtë lufte. Të martën,
disa marinarë u shpallën të
zhdukur pasi anija e tyre u
fundos nga një sulm me dronë
në Detin e Zi, sipas zyrtarëve
bullgarë.
Ngjarja erdhi pas incidentit në
aeroportin e Lajpcigut, një zjarri
të dyshimtë në një stacion të
komunikimeve Starlink në
Poloni dhe një komploti për
vendosjen e pajisjeve
shpërthyese në qendra
komerciale në BE dhe
Mbretërinë e Bashkuar, të gjitha
këto krahas shkeljeve të rregullta
të hapësirës ajrore.
“Është e qartë që, nëse Rusia po
përdor gjithnjë e më tepër mjete
vdekjeprurëse për të testuar
gatishmërinë e kundërmasave
tona, dikur do të ketë edhe
viktima,” deklaroi Teija
Tiilikainen, drejtor i Qendrës
Europiane të Ekselencës për
Reagimin ndaj Kërcënimeve
Hibride. “Në njëfarë pikë, me ose
pa dashje, kjo është ajo çfarë
ndodh.”
Nëse disa qytetarë të BE-së apo
vendeve anëtare të NATO-s
vriten gjatë një sulmi, trysnia për
të vepruar do të rritet së tepërmi
ndaj të dyja institucioneve. “Jemi
tejet të frikësuar nga marrja e një
jete aleate,” deklaroi një
diplomat i NATO-s, çka do ta
“rriste së tepërmi presionin” për
të vepruar.
Megjithatë, diskutimet në nivelin
e BE-së kanë nxitur kritikat e disa
kryeqyteteve që thonë se BE-ja
po e tejkalon rolin e saj në lidhje
me sigurine, duke duplikuar
potencialisht funksionet bazë të
NATO-s, aleancës transatlantike
që është prej 80 vitesh në themel
të sigurisë europiane.
“Kjo rrezikon të shkaktojë
konfuzion tek vendimmarrësit e
të gjitha niveleve,” deklaroi Oana
Lungescu, profesore në RUSI
dhe ish-zëdhënëse e NATO-s.
“Nëse ka konfuzion ose
duplikim, kjo rrezikon të
ngadalësojë procesin e
vendimmarrjes, gjë që ka pasoja
sepse koha është gjithmonë

esenciale.”
Një tjetër problem është
mungesa e komunikimeve të
sigurta në BE dhe dyshimi se
informacionet sensitive që
ndahen gjatë takimeve të
ambasadorëve mund të rrjedhin,
sipas disa diplomatëve.
Raportimet se ish-ministri i
Jashtëm i Hungarisë ndante
informacione nga bisediemt në
nivel liderësh me homologun e
tij rus, vetëm sa i thellojnë
shqetësimet, duke i detyruar
shtetet anëtare t’i kufizojnë
informacionet vërtet sensitive
vetëm brenda formateve të
NATO-s.
“Qeveria ime është tejet
dyshuese kur flitet për ndarjen e
inteligjencës sensitive në
Coreper, apo edhe no sallën e
liderëve,” tha një diplomat nga
një shtet i krahut lindor të BE-së.
“Ose informacioni rrjedh në
media, ose shkon drejt e në
Moskë.”

Protokolle 
që mbivendosen

Kundërshtimi koinçidon me
përpjekjet e Presidentes së
Komisionit Europian, Ursula von
der Leyen, për forcimin e
kredencialeve të sigurisë së
bllokut.
Gjatë fjalimit të saj më të fundit
në Strasburg, ish-ministrja
gjermane e mbrojtjes prezantoi
një “protokoll të sigurisë ndaj
emergjencave,” për të ndihmuar
shtetet anëtarë të koordinohen
pikërisht në lidhje me skenarin

në fjalë. Protokolli, së bashku me
idenë e von der Leyen për
krijimin e një “Këshilli Europian
të Sigurisë,” pritet të përfshihet
në “Strategjinë Europiane të
Sigurisë,” që sipas dy
diplomatëve, do të publikohet në
nëntor.
Por një sërë diplomatësh kanë
kundërshtuar, duke
argumentuar se përpjekje të tilla
do të merrnin muaj për t’u
përgatitur dhe me gjasë do të
duplikonin fuknsione ekzistuese
brenda BE-së.
Një diplomat i rangut të lartë u
shpreh se, në vend të formateve
të reja që e shtojnë
kompleksitetin, BE duhet të
forcojë mjetet aktuale të
përgjigjes ndaj krizave.
“Jemi shumë të shqetësuar në
lidhje me protokollin e sigurisë
së emergjencave,” tha diplomati
në fjalë. “Ne kemi aktualisht
mekanizma ekzistuese. Nëse ka
një krizë, kemi Përgjigjen Politike
të Integruar (IPCR), që
funksionoi mirë gjatë pandemisë
dhe krizave të tjera.”

Putinit nuk i intereson

E krijuar në kornizën e Traktatit
të Lizbonës, IPCR i lejon shtetit
që ka presidencën e BE-së, me
kërkesë nga shteti i prekur, që të
thërrasë takime emergjente, të
cilat përfshijnë ekspertë nga
NATO, OKB, ose trupa të tjera
ndërkombëtare.
Në rast të një sulmi hibrid
masiv, barra për të vendosur se
si do të procedohet i mbetet

shtetit të prekur prej tij. Franca
thirri Nenin 42.7 të BE-së pas
sulmeve të vitit 2015 në
Bataclan, duke shenjuar të
vetmen herë kur ndihma e
përbashkët është thirrur.
Megjithatë, Lungescu vuri në
pah se ky ishte një “vendim
politik” nga Parisi që nuk çoi në
shfaqje të rëndësishme të
ndihmës së përbashkët, përtej
koordinimit të hetimeve kundër
terrorizmit mes Francës dhe
Belgjikës.
Për të shmangur konfuzionin
rreth asaj se kush bën çfarë në
ngjarje me viktima në masë,
Lungescu tha se puna duhet të
ndahet mes të dy palëve: NATO
të trajtojë ndarjen e
inteligjencës dhe deterrencën
ushtarake, ndërsa BE-ja të
përqëndrohet te reagimi civil.
Për Tiilikainen, përpjekjet e BE-
së për të koordinuar reagimet
ndaj sulmeve hibride janë të
dobishme, por brenda limiteve.
Megjithatë, ajo shprehet se ato
nuk janë “të krahasueshme me
me masat e rezistencës në nivel
kombëtar,” siç është qasja e
Finlandës ndaj sigurisë.
Lungescu theksoi gjithashtu se
Moska nuk bën asnjë dallim
mes dy organizatave. “Të them
të drejtën, Presidentit Putin nuk
i intereson nëse vendimet
merren nga Coreper 2 apo nga
NAC,” shtoi ajo, duke ju referuar
respektivisht takimeve të
ambasadorëve të BE-së dhe
trupës vendimmarrëse të NATO-
s. “Thjesht Moska nuk mendon
në këtë mënyrë.”

NË HESHTJE, BE PO PËRGATITET PËR SKENARIN
MAKTH TË NJË SULMI HIBRID ME SHUMË VIKTIMA 

BUENOS AIRES, 7 TETOR - Lionel
Messi e ka mbyllur në mënyrën
më të bukur të mundshme
karrierën me kombëtaren e
Argjentinës, duke kontribuar në
të tre golat e fitores 3-0 ndaj
Beninit në stadiumin
“Monumental” të Buenos
Airesit. Në ndeshjen e tij të 208-
të me fanellën e Argjentinës,
Messi ka regjistruar një gol dhe
dy asistime, duke i dhënë
lamtumirën kombëtares pas më

shumë se dy dekadash.
Fillimisht, në minutën e 48-të,
Messi ka ekzekutuar një goditje
nga këndi, nga e cila Nicolas
Otamendi ka shënuar me kokë
për 1-0.
Më pas, në minutën e 61-të,
“Pleshti” ka asistuar për Nico
Paz, i cili ka dyfishuar epërsinë e
Argjentinës. Në minutën e 71-të
ka ardhur momenti i
shumëpritur. Messi ka fituar
dhe ekzekutuar një penallti,

duke shënuar golin e tij të 126-të
me kombëtaren argjentinase.
Në “Monumental”, mbi 85 mijë
tifozë e kanë përcjellë legjendën
me ovacione dhe emocione të
mëdha. Messi nuk i ka fshehur
lotët gjatë ceremonisë së
lamtumirës, ndërsa në fund të
ndeshjes është rrethuar nga
shokët e skuadrës,
kundërshtarët dhe stafi i
Argjentinës. “Të mos vij më këtu
do të më dhembë shumë. Do të

doja të isha këtu duke luajtur
për gjithë jetën, sepse të luash
për kombëtaren e Argjentinës
është gjëja më e bukur që mund
të të ndodhë”, ka thënë Messi
pas ndeshjes.
Messi largohet nga kombëtarja
si rekordmen për paraqitje dhe
gola, me 208 ndeshje dhe 126
gola. Me Argjentinën, ai e ka
fituar Kupën e Botës 2022, dy
Kupa të Amerikës dhe
Finalissimën. Një kapitull i

jashtëzakonshëm është mbyllur
në “Monumental”. Messi është
larguar siç i ka hije një legjende:
me gol, dy asistime dhe lot në
sytë e një kombi të tërë.

Messi ia jep lamtumirën Argjentinës me një gol e dy asistime, në një natë emocionale

TIRANË, 7 TETOR - Kristjan
Asllani dhe Elseid Hysaj janë
përfshirë në formacionin më
të mirë të raundit të katërt të
Ligës së Kombeve, sipas
vlerësimeve të “Sofascore”,
duke u renditur përkrah disa
prej emrave më të mëdhenj të
futbollit evropian dhe
botëror.
Dy futbollistët e Kombëtares
së Shqipërisë janë pjesë e një
formacioni ku gjenden edhe

Harry Kane, Michael Olise dhe
Désiré Doué, duke i dhënë një
tjetër vlerë paraqitjeve të
kuqezinjve në këtë xhiro të
Ligës së Kombeve.
Vëmendjen kryesore e merr
padyshim Kristjan Asllani, i
cili është vlerësuar me notën
maksimale 10 nga “Sofascore”.
Mesfushori ka qenë heroi i
Shqipërisë në fitoren 2-1 ndaj
San Marinos, duke shënuar të
dy golat e takimit.

Asllani e ka zhbllokuar ndesh-
jen në minutën e 11-të me një
goditje spektakolare nga dis-
tanca, ndërsa në minutat sht-
esë ka realizuar edhe nga pika
e bardhë për t’i dhënë
Shqipërisë tri pikët. Kjo
paraqitje e ka bërë atë një nga
futbollistët më të spikatur të
gjithë xhiros së katërt. Madje,
“Sofascore” e kishte vlerësuar
Asllanin edhe me 8.5 në
fitoren 2-0 ndaj Bjellorusisë

në ndeshjen hapëse të
Shqipërisë, ku ai gjithashtu ka
shënuar. Krahas Asllanit, në
formacionin më të mirë është
përfshirë edhe Elseid Hysaj, i
cili ka marrë vlerësimin 7.9
nga “Sofascore”. Mbrojtësi i
djathtë ka qenë titullar në
sfidën ndaj San Marinos dhe e
ka kompletuar ndeshjen pa u
zëvendësuar. Për Hysajn, kjo
vjen pas një tjetër paraqitjeje
të mirë në ndeshjen e parë të

këtij cikli, ndaj Bjellorusisë,
ku ai ka qenë titullar dhe ka
kontribuar edhe me një asis-
tim për golin e Ernest Muçit
në fitoren 2-0.

Asllani dhe Hysaj mes yjeve të mëdhenj – pjesë e formacionit më të mirë të xhiros në Ligën e Kombeve

PRISHTINË, 7 TETOR - Kombëtarja e
Kosovës U21 e ka përmbyllur
ciklin kualifikues për
Kampionatin Evropian 2027,
duke grumbulluar 15 pikë, më
shumë se në çdo cikël të
mëparshëm kualifikues.
“Dardanët” e rinj e kanë mbyllur
garën në vendin e katërt në
Grupin A, pas barazimit
spektakolar 4:4 ndaj Finlandës
U21, në stadiumin “Fadil Vokrri”
në Prishtinë.
Kosova e ka nisur shumë mirë
ndeshjen ndaj Finlandës dhe ka
kaluar në epërsi në minutën e 15-
të, kur Medin Gashi ka realizuar
për 1:0.
Dy minuta më vonë, Laurent
Xhylani ka pasur mundësinë për
ta dyfishuar epërsinë, por nuk ka
arritur të shënojë nga penalltia.
Finlanda e ka shfrytëzuar këtë

mundësi dhe në minutën e 34-të
ka barazuar përmes Arttu
Lotjonen.
Kosova ka reaguar menjëherë
dhe vetëm katër minuta më vonë
e ka rikthyer epërsinë. Lendrit
Shala ka shënuar për 2:1, pas
asistimit të Laurent Xhylanit.
Me këtë rezultat është mbyllur
pjesa e parë. Finlanda e ka nisur
më mirë pjesën e dytë dhe në
minutën e 48-të ka barazuar në
2:2 përmes Marius Soderback.
Kosova sërish ka kaluar në epërsi
në minutën e 57-të, me golin e
dytë personal të Medin Gashit.
Finlanda nuk është dorëzuar dhe
në minutën e 73-të Matias
Siltanen ka shënuar për 3:3.
Dardanët e rinj kanë reaguar
sërish dhe në minutën e 84-t
Faton Ademi ka realizuar për 4:3.
Megjithatë, Kosova nuk ka arritur

ta ruajë epërsinë deri në fund,
pasi Onni Helen ka shënuar në
minutën e 90-të për rezultatin
përfundimtar 4:4. Me këtë
ndeshje, Kosova U21 e ka
përmbyllur një cikël pozitiv, duke
vendosur një rekord të ri sa i
përket numrit të pikëve të
grumbulluara në një fushatë
kualifikuese për Kampionatin
Evropian. Në dhjetë ndeshje të
zhvilluara, Kosova U21 ka
regjistruar katër fitore, tri
barazime dhe tri humbje. Spanja
e ka përfunduar ciklin në krye të
grupit me 27 pikë dhe ka siguruar
kualifikimin për Kampionatin
Evropian, ndërsa Finlanda është
renditur e dyta me 23 pikë.
Rumania ka përfunduar në
vendin e tretë, ndërsa pas
Kosovës janë renditur Qiproja
dhe San Marino.

KOSOVA U21 E MBYLL CIKLIN ME BARAZIM NDAJ FINLANDËS 
DHE ME REKORD PIKËSH NË KUALIFIKIME

MALISHEVË, 7 TETOR - Klubi nga
Arabia Saudite, Al-Bukayriyah, ka
njoftuar zyrtarisht afrimin e
trajnerit Thomas Brdariq, i cili së
fundmi ka qenë trajner i
Malishevës.
Trajneri kroato-gjerman ka
befasuar të gjithë duke u larguar
nga Malisheva, edhe përkundër
faktit se ka pasur një nisje shumë
të mirë të sezonit në Superligën e

Kosovës. Brdariqi do ta vazhdojë
karrierën në Arabinë Saudite, pasi
klubi Al-Bukayriyah ka
zyrtarizuar afrimin e tij.
“Menaxhmenti i klubit Al-
Bukayriyah ka finalizuar
procedurat e kontratës me
trajnerin gjerman Thomas
Brdaric për të marrë përsipër
drejtimin e ekipit të parë të Al-
Bukayriyah”, është thënë në

njoftim. 
Ndryshe, Al-Bukayriyah garon në
Ligën e Parë të Arabisë Saudite
dhe pas gjashtë xhirove renditet
në vendin e parafundit, atë të 17-
të, me vetëm dy pikë dhe pa fitore.
Në anën tjetër, Brdariqi, përveç
Malishevës, në të kaluarën ka
drejtuar edhe klube të tjera
shqiptare si Shkëndija, Vllaznia
dhe Drenica.

BEFASON THOMAS BRDARIQ, LARGOHET NGA MALISHEVA,
SHKON NË ARABINË SAUDITE

- “Lisi Group” SH.P.K. me numër Unik
Identifikues: 810845167 bënë ulje të
kapitalit nga 140,000.00 në 1000.

- Vjosa (Jusuf) Gradinaj, shpall të
pavlefshme certifikatën e dhënies së
Provimit të Jurisprudencës, me nr.
91/2017, të lëshuar në Prishtinë më
13.03.2017, për provimin e jurispru-
dencës të dhënë më 31.01.2017, nga
Ministria e Drejtësisë.

- Vjosa Jusuf Gradinaj  shpall të pavlef-
shme  diplomën  LL.M. (Master) në
Kontrata dhe të Drejtën Komerciale,
në emër të, nr. 1689, të lëshuar më
27.02.2018, nga Universiteti i
Prishtinës “Hasan Prishtina” –
Fakulteti Juridik.

- “Master Build SRL Dega në Kosovë”
shpall të pavlefshme certifikatën e biz-
nesit me nr. Unik Identifikues:
811932583.

- Thot Ratkoceri shpall të pavlefshme
dëftesat si dhe diplomën e shkollës së
mesme “28 Nëntori” shkolla Teknike
Prishtinë.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

>> SHPALLJE TË VOGLA <<

